
Shri Krishna Kathamrita Mangala Shlokah

శ్రీకృష్ణకథామృతమఙ్గలశ్లోకాః   

ఓం శ్రీ
॥ శ్రీశఙ్కర  ।
సర్గస్థిత్యన్తకర్తారౌ    భక్తిగమ్యావగోచరౌ

ఉమామహేశ్వరౌ వన్దే సత్కృపాసరిదర్ణవౌ  ॥ ౧॥
సృష్ట్వాఽఖిలం  విశ్వమిదం విచిత్రమ్

స్థూలఞ్చ  సూక్ష్మఞ్చ చరాచరఞ్చ ।
తథాపి నిత్యం నిరుపాధికో యః

తస్మై  మహేశాయ నమోఽస్తు శశ్వత్ ॥౨॥
మౌలోయో బిభృతే శుభాం సురధునీం భాలే కలామైన్దవీమ్ 

నేత్రే మన్మథదాహకానలశిఖాం కణ్ఠే విషం భీషణమ్ ।
వామాఙ్కే గిరిజాం వపుష్యుపచితం భస్మ స్మశానోద్భవమ్

తం వన్దే శిరసా భుజఙ్గరశనం  సర్వైరలిప్తం  శివమ్ ॥ ౩॥
సత్యం నశ్వరమస్తు వా జగదిదం జీవః శివో వేతరః

శూన్యం వా పరమాణురస్తు జగతో హేతుః ప్రధానం  చ వా ।
యోగో జ్ఞానమథాస్తు  కర్మ నితరాం నిఃశ్రేయసే  సాధనమ్

జానీమో గిరిశైతదేవ  భగవన్ త్వం నః శరణ్యః ప్రభుః  ॥ ౪॥
రత్నౌఘే సతి మఙ్గలాయ  జగతో హాలాహలం భీషణమ్

స్వర్గాదీన్యతిసున్దరాణి   భువనాన్యుజ్ఝిత్య  చిత్యాస్థలమ్  ।
పౌలస్త్యే చ నిధాయ యేన విభవం భిక్షాటనం స్వీకృతమ్

తం వన్దే విగతస్పృహం శివకరం మృత్యుఞ్జయం  సాదరమ్ ॥ ౫॥
వేదైశ్చ  సర్వైః  స్మృతిభిః పురాణైః

శాస్త్రైశ్చ  తైస్తైర్మునిభిః   ప్రణీతైః   ।
జ్ఞాతం  న సమ్యక్ ఖలు యస్య రూపమ్

భక్తప్రియం  తం గిరిశం నమామి ॥౬॥

యద్విద్యతే క్షితితలేఽస్తు శుభాశుభం తత్
విద్యుత్కణేన ఘటితం త్వితి దృశ్యతేఽన్తే ।

ఏవం వరావరమతాని లసన్తు కామమ్
ధ్యేయం త్వమేవ శశిశేఖర మానవానామ్ ॥ ౭॥

హే పార్వతీశ కరుణాఘన శూలపాణే
ద్వేష్యః ప్రియో  న తవ కోఽపి సమానబుద్ధేః  ।

అఙ్గీకరోషి  భగవన్ గరలేన్దుసర్పాన్
కిం నిష్ఠురోసి  వద కేవలమస్మదర్థే ॥౮॥

సకలసురవరిష్ఠం  సంస్తుతం వేదసఙ్ఘైః
అచరచరపదార్థే వ్యోమవద్ వ్యాప్తదేహమ్ ।

వినతజనదయాలుం భక్తకల్పద్రుమం  తమ్
చరణనిహితభాలం చన్ద్రమౌలిం  నమామి ॥౯॥

యస్మాద్ధి శాస్త్రసరిదుద్గమ   ఆబభూవ
యత్ స్వాశ్రయం  తనుభృతాం భయ-విహ్వలానామ్ ।

తాపాపనోదనిపుణం పరమవ్యయం తత్
దివ్యం మహేశ్వరపదాబ్జమహం  నమామి ॥ ౧౦॥

గలే లుఠతి పన్నగః శిరసి రాజతే చన్ద్రమా
తపస్తపతి సంయమీ గిరిజయా సమం దివ్యతి ।

స్మరం దహతి మోహినీమపిచయాచతేయో రతిమ్
విచిత్రచరితం  భజే గతభిదం ప్రభుం  తం శివమ్ ॥ ౧౧॥

వ్యోమానిలానలజలా వనిసోమసూర్య
హోత్రీభిరష్ట  -తనుభిర్జగదేకనాథః  ।

యస్తిష్ఠతీహ  జనమఙ్గలధారణాయ
తస్మైనమోస్తు  నిరపేక్షహృదే శివాయ ॥ ౧౨॥

తద్దూరేఽస్తి  తదన్తికేఽస్త్యపిచ తద్ బాహ్యే తథాఽభ్యన్తరే
తన్నైజత్యథ  చైజతీతి  నిగమో జానాత్యజానన్ పరమ్ ।

దేవేత్థం  వచనం విసఙ్గతమిదం  బోద్ధుం  న శక్తా వయమ్
జానేఽహం త్విదమేవ మే హితకరం మాతాపితా నః శివః ॥ ౧౩॥

కైలాసేఽతిమనోహరే  నిజపదన్యాసైర్మహీం  పావయన్

నృత్యోత్క్షేపవికీర్ణపిఙ్గలకచైః     సంవేష్టయన్నమ్బరమ్  ।
ఉచ్చైస్తాలమృదఙ్గవాదనరతైః    సంస్తూయమానః సురైః

కుర్వన్ తాణ్డవమీశ్వరో  విజయతాం నః శ్రేయసే  ప్రేయసే  ॥ ౧౪॥
భీషాఽస్మాత్ పవతే మరుత్ తపతి వై సూర్యః ప్రసిద్ధా  శ్రుతిః

తిష్ఠన్  సర్వహృది త్వమేవ పురుషవ్యాపారమాత్రేశ్వరః  ।
ఏవం సద్భిరథానుమోదితమపి శ్రీ జ్ఞానదేవాదిభిః

నో జానే గిరిజాపతే తదపి కిం కామం మనో ధావతి ॥ ౧౫॥
కర్మాకర్మవివేకమూఢమనసాం బుద్ధిం  విధాయ స్థిరామ్

మోహధ్వాన్తమపాకరోతి నితరాం యస్యప్రభా  చిన్మయీ ।
యస్మిన్ బ్రహ్మణి  రాజతే జగదిదం సిన్ధౌ తరడ్గోపమమ్

తం విశ్వేశమహం నమామి సతతం గఙ్గాధరం  శ్రీగురుమ్  ॥ ౧౬॥
మహాభీషణం తాణ్డవం  సంవిధిత్సుమ్

జ్వలల్లోచనం  కర్కశం గర్జయన్తమ్  ।
మహీం శీర్ణశైలాం   భృశం కమ్పయన్తమ్

ప్రభుం  భీమరూపం హరం తం నమామి ॥ ౧౭॥
హే గఙ్గాధర  దేవదేవ చరణౌ వన్దే త్వదీయౌ శుభౌ

దీనం మామురరీకరోషి భగవన్,ప్రాయోఽపి  హీనం గుణైః  ।
సన్తుష్టోస్మి  తథాధునాఽఖిలగురో శమ్భో ప్రసాదాత్  తవ

సర్వే సన్తు నిరామయాః క్షితితలే భద్రాణి  పశ్యన్తు చ ॥ ౧౮॥
॥ నమః పార్వతీ పతే హర హర మహాదేవ ।

ఇతి స్వామీ వరదానన్దభారతీవిరచితాః  శ్రీకృష్ణకథామృతమఙ్గలశ్లోకాః     సమ్పూర్ణాః  ।
భావార్చనా (ప్రాచార్య  అ.దా.ఆఠవలే)
These verses are first one from each chapter of

shrIkRiShNakathAmRita Marathi text

composed by Swami Varadananda Bharati.

